Macmillan Heinemann ELT, 2001


Little Elephant 1 eta 2

Ikasketa-proiektua

Arloa: Atzerriko Hizkuntzak (Ingelesa)

Etapa: Lehen Hezkuntza

1. Zikloa

AURKIBIDEA

1. Sarrera

2. Atzerritar Hizkuntza (ingelesa) Arloko Helburu Orokorrak Lehen Hezkuntzako 1. ziklorako

3. Edukiak

3.1. Kontzeptuak

3.2. Prozedurak

3.3. Jarrerak

4. Metodologia

4.1. Esku hartzeko estrategia orokorrak

4.2. Istorioak Programazioaren ardatz

— Zergatik dira ipuinak metodologia honen oinarri?

— Ipuinak nola kontatu

— Zeintzuk dira ipuinen ulermena bermatzen duten elementuak?

4.3. Zein da unitate bakoitzaren egitura?

4.4. Ingeleseko eskola arrakastatsua izateko jarraibideak

4.5. Irakurketa-idazketa

4.6. Senideen inplikazioa: giltzarria jardun didaktikoan

4.7. Metodologia honen abantailak

5. Zeharkako Gaiak Little Elephant materialean

6. Arreta aniztasunari 

— Gelako dinamikan

— Indartze eta zabaltze jardueretan

7. Ebaluazioa

1. SARRERA

Gero eta jende gehiagok uste du atzerriko hizkuntza ahalik eta arinen ikasten hastea garrantzitsua dela. Kontua da adin honetako umeek oinarrizko komunikazio gaitasunen garapenean daukaten malgutasuna aprobetxatu behar dela ahal den neurrian. Baina, ingelesa Lehen Hezkuntzako lehen zikloan sartzen bada, hezkuntza jarduera umerik txikienen ezaugarrietara egokitu beharra dago. Bestalde, etapa honetan lantzen den guztiarekiko koordinazioa sortu behar da. Horiexek dira Ikasketa-proiektu honek dituen kezkarik nagusienak.

Ikasketa-proiektuak aukera batzuk ematen dizkigu: akordioak burutzeko, hezkuntza ulertzeko modu bati lehentasuna emateko eta, azken finean, hezkuntzari koherentzia emateko.

Hezkuntza-proiektuaren baitan, ingelesaren irakasketa ez da hori soilik: ikastetxearen ezaugarriak eta helburuak markatzen ditu arlo horrek. Beraz, ingelesa sartzeko moduak bereiziko du, besteak beste, ikastetxe batean eskaintzen den irakaskuntza mota beste batzuengandik.

Ildo horretatik, ingeles eskolek LOGSEren Hezkuntza integralerako kontzeptua zabalduko dute; izan ere, honelaxe dio Lege horrek: “adierazpide eta komunikazio modu desberdinen bitartez gainerakoekin hartu-emanak izatea” (8, b artikulua). Ondo gogoan izan behar baitugu etapa honen helburu orokorra gaitasun guztien garapenari laguntza ematea dela (gaitasun kognitiboak, afektiboak, eragileak, pertsonen harremanen artekoak, txertatzekoak eta gizartean parte hartzekoak).

AH goiz sartzen bada, Ikasketa-proiektua berrikusi beharra dago. Modu horretan, etapa honetan erabakitzen den guztia koherentea izan dadin, ikasketa-elementu berriak sartu ahal izango dira. Lehen ziklotik Atzerriko Hizkuntza Ikasketa-proiektuan sartzea ez da soilik helburuak eta edukiak elkarren ondoan jartzea, baizik eta koherentzia sortzea eta elkarlanean ariko den planteamendu didaktikoa eratzea. Hortik hasita, Programazioa eta gelako praktika garatuko dugu.

Atzerriko Hizkuntza lehenengo zikloan ezartzeak ikasleen gaitasun komunikatiboa hobetuko du. Izan ere, eurek dakitenaren araberako komunikazio-egoera desberdinak eta dibertigarriak lantzen ditugu. Normalean erabiltzen ez den kode linguistikoan (ingelesa) komunikatzeko beharrizana eta gogoa pizten ahaleginduko gara.

2. HELBURU OROKORRAK

Lehen Hezkuntzako lehen zikloko helburuak zehazteko, arloko helburu orokorrak hartu dira eredu eta, bakoitzerako, helburu espezifikoak eman dira Lehen Hezkuntzako lehen zikloan.

1. Inguruan dauden edo ezagunak diren objektu, egoera eta gertaerei buruzko idazki errazak ulertzea, informazio orokor zein zehatzen bitartez, aipatutako testuek eurek helburu zehatzez transmitituta.

— Testuinguru familiarretan, umeek berez gustuko duten egoeretan (animaliak, jolasak, lanak besteei erakustean, familiarekiko harremana), eguneroko jardunaren harremanetan edo ulermen argia duten egoeretan aurkeztuta (ipuinak, esaterako) ahozko testuen esanahi orokorra ulertzea.

— Jolasean ari direnean, atzerritar hizkuntzako hitzak edo esamoldeak ulertu eta erabiltzea, testuinguru ezagunetan komunikazio sinpleak sortzen hasteko.

2. Atzerriko Hizkuntza ahoz erabiltzea irakaslearekin eta gainerako ikasleekin, eskolako ohiko jardueretan eta helburu horretarakoxe sortutako komunikazio-egoeretan. Horretarako, oinarrizko komunikazio-arauak zaindu eta gainerakoen aportazioak errespetuz hartu behar dira.

— Atzerriko Hizkuntza gelako ohiko komunikazio-egoeretan erabiltzea, beharrizanak, sentimenduak eta esperientziak ulertzeko eta adierazteko bide legez. Ohiko egoerak honakoak dira: agur egitea, barkamena eskatzea edo eskerrak ematea, gauza zehatzak deskribatzea (kopurua, neurria, kolorea, kokalekua…), zerbait eskatzea, norbere buruari buruz hitz egitea (izena, gorputza, gustuak, zer egiten duen…). Horretarako, testuinguru argietan esamolde errazak eta hizkuntzaz kanpoko baliabideak erabiliko ditu, hala nola keinuak, enfasia, erritmoa, adierazkortasuna, irudiak…

— Ipuin batean edo komunikazio-egoera ezagun-ezagunean ikasitako esamoldeak komunikazio-egoera anitzetan erabiltzeko aukera ematea.

3. Ikaslearentzat ezagunak diren gaien inguruan idatzizko testu labur eta errazak sortzea, kode idatziaren oinarrizko arauak errespetatuz.

— Hizkuntzaren idaztankeraren ezagutza hastea. Objektuak izendatzeko idazkera existitzen dela ezagutzea. Norberaren hizkuntzan edo hizkuntzetan ikasitakoa atzerriko hizkuntzari aplikatzea.

— Ahoz landu diren esaldi labur eta errazak idaztea, agerian dagoen eredu bat hartuta, beti ere.

4. Gelako jarduerekin, ikasleek daukaten mundu ezaguerarekin eta euren esperientzia eta interesekin zerikusia duten testu labur eta errazak ulertzeko moduan irakurtzea. Modu horretan, nahi diren informazioak lortuko dituzte, orokorrak zein zehatzak.

— Irudi eta hitz batzuen bitartez, aurretik zeharo landuta dauden testuak ulertu, berregin eta birsortzea (ipuinak, kantuak, chant-ak, errimak eta ohiturak…).

— Ipuinak eta bestelako testuak irakurtzea eta buruz ikasitako testuak errezitatu eta antzeztea.

— Irakurketa-idazketaren prozesua hastea. Horretarako, segidak egin, gauzak bikoteka jarri edo zenbatzea oso jarduera egokiak dira irakurketa eta idazketa prozesuak ikasten hasteko.

5. Atzerriko hizkuntzen balio komunikatiboa onartzea eta norberak erabiltzen ikasteko daukan gaitasunaz konturatzea. Aldi berean, errespetua agertu behar dute beste hizkuntza, hiztun eta kulturekiko.

— Atzerriko hizkuntzarekin lotuta dauden adierazpen kulturalak ezagutzea (Christmas, Easter…). Horien aurrean errespetua, interesa eta parte-hartzea handiak izan behar dira; modu horretan, pertsonen edo bizimoduen arteko ezaugarri desberdinekiko tolerantzia-jarreraren alde egingo da.

—Hezkuntza ez-sexista, adiskidetasun-harremanak, desberdintasunen ulermen eta balorazio positiboaren alde egiten duten baloreen transmisio-tresnatzat estimatzea hizkuntza.

6. Ohiko egoeretan atzerriko hizkuntzaren hiztunek erabiltzen dituzten konbentzio linguistiko eta ez-linguistikoak ulertu eta erabiltzea (agurrak, aurkezpenak, zoriontze-saioak, etab.). Horren helburua komunikazioa erraztu eta arintzea  izango da.

— Pertsonen artean komunikatzeko modu asko dagoela eta era desberdinetan komunikatu ahal izatea dibertigarria eta aberasgarria izan daitekeela ulertzea.

— Umearen ezagutza zabaltzea komunikatzeko beste modu batzuk deskubrituz (ingelesa) eta komunikazioa errazteko baliabide ez-linguistikoen balioa ezagutaraziz.

— Oinarrizko ahozko testuak (oharrak, azalpenak, ipuinak, kantuak…) ezagutu eta identifikatzea, jardueraren hasiera eta amaiera adierazten duten ohiturak bereiziz.

7. Atzerriko hizkuntza ikasten denean, beste hizkuntza batzuetan lortu diren ezagutzak eta esperientziak erabiltzea eta ikasketa automoa egiteko estrategiak mailaka garatzea.

— Norbere buruaren irudi positiboa sortzea, atzerriko hizkuntza erabiltzean dauden adierazpen-aukerak baloratuz.

— Ingelesa ikasteko, umeek beste hizkuntzetatik ezagutzen dituzten baliabide guztiak aprobetxatzea.

8. Loturak sortzea zenbait hitz eta esaldi laburren esanahi, ahoskera eta adierazpen grafikoaren artean. Bestetik, hizkuntzaren doinu, erritmo eta intonazio ezaugarriak ezagutzea.

— Idatzizko hitz eta esamoldeak ulertzea; ordurako, baina, oso ezagunak egingo zaizkie ikasleei, ahoz landu direlako esanahia eta ahoskera, testuinguru pertinenteetan eta behin baino gehiagotan.

— Eskolako eguneroko ekintzetan eta egoeretan erabiltzen dituzten hizkuntzako elementuak atzerriko hizkuntza ikasteko aprobetxatzea.

9. Baliabide espresibo ez-linguistikoak erabiltzea (keinuak, gorpuzkera, soinuak, irudiak, etab.) atzerriko hizkuntzaren bitartez ulertzeko eta ulertarazteko.

— Aukera espresiboak aberastu eta aniztea atzerriko hizkuntzak eskaintzen dituen baliabide eta bitartekoen bidez.

— Baliabide espresibo linguistiko eta ez-linguistikoak (keinuak, soinuak, mugimenduak…) txandakatzea, asmo komunikatibo desberdinak dauzkaten mezuak interpretatu eta sortzeko.

— Propioa ez den kode linguistikoa ikasteak dakarren zailtasuna onartzea. Kode berri hori ikasteko, jarrera irekia eduki behar da eta akatsak ikasketarako sustatzaileak izango dira; beraz, besteek eskainitako laguntzak onartu beharko dira.

3. EDUKIAK

Lehen Hezkuntza etapako ikasketa-proiektuaren edukiak hartu dira abiapuntu lehen zikloan ingelesa irakasteko.

Edukien proposamena eta izan behar duen ordena erabakitzeko ondoko alderdiak izan dira kontuan:

— Edukiek motibatzaile izan beharko dute eta umeen beharrizanei, esperientziei, erritmoei eta ikasketa-estiloei erantzun beharko diete.

— Umeen ekimena eta parte-hartze aktiboaren alde egin beharko dute.

— Ikasleriaren aniztasunari erantzutea ahalbidetu eta erraztu beharko dute.

— Gure ikastetxeetan gero eta ugariagoa den errealitate multikulturala errespetatu eta kultura arteko hezkuntza bultzatu beharko dute.

— Ikasketa-proiektuaren zeharkako gaiak landu beharko dituzte, umeen hezkuntza integralaren alde egiteko.

— Oreka egon beharko da edukien hiru moten artean (kontzeptuak, prozedurak eta jarrerak); adin honetan batez ere prozedurak eta jarrerak izaten dira (eta izan behar dute) kontuan, baina harreman afektiboak garrantzi handia izaten du.

— Edukien segida espiral itxurakoa da, eta zailtasuna apurka-apurka doa gorantz, baina aurretik dakitena kontuan hartuta beti ere. Ikasketa-proiektu honetan, berebiziko garrantzia dauka Recycle Language izenekoak.

— Gure inguruan erabiltzeko eta errotzeko balio beharko dute.

— Komunikazioa gelatik irtenarazi beharko dute, etxera joan eta ikasi dutena kontatu beharko dute, euren artean hitz egin beharko dute eta dakitena besteei adierazi.

— Umeen esperientzia, interes eta imajinarioarekin bat egiten duten egoera eta edukiak hartu beharko dituzte oinarritzat. AHren funtzionalitatea alderdi horietan bilatu beharra dago; izan ere, gure ikasleen gehiengoak denbora ugari emango du ingelesa erabiltzeko “benetako” egoerak topatu aurretik. Baina ez dezagun ahaztu, ikasleontzat ipuin bat interpretatzea edo familiei zerbait komunikatzea erreala izango dela (bigarren hezkuntzako ikasle bati alemaniar bati e-mail bat bidaltzea bezainbat).

Ondoren, lehen zikloan landuko diren edukiak adieraziko dira. Ikasketa-proiektuan ezarritako 3 Eduki-bloketan banatu dira:

3.1. Ahozko komunikazioaren erabilerak eta formak

3.2. Idatzizko komunikazioaren erabilerak eta formak

3.3. Alderdi soziokulturalak

3.1. Ahozko komunikazioaren erabilerak eta formak

Adin honetan, ahozko komunikazioa izango da ingelesaren ikasketaren zutabe nagusia. Horretarako, Little Elephant materialak ingelesa atsegina eta dibertigarria izateko ahalegina egiten du, oraindik ezagutzen ez duten hizkuntza honetan komunikatzeko interesa izan dezaten umeek. Garrantzitsua da, hortaz, ahozko eta entzumenezko trebetasunak garatzea. Horretarako, eredu ugari eskaini behar dizkiegu ingelesez hitz egin eta entzun dezaten. Bestetik, ahoskera lantzeko ereduak eta praktikatzeko aukerak ere ezin dira falta.

Little Elephant materialak umeen eta irakasleen artean antzezten diren istorioak ditu oinarrian. Kontua ez da irakasleak istorioak kontatu eta ikasleek nolabait parte hartzen dutela; gauza da ingelesez dauden istorioak gozatzea, ipuinen bitartez sortutako egoera komunikatiboetan parte hartzea eta ingelesa testuinguru errealetan erabiltzea.

Gauzak egiten dituzten bitartean ikasi behar dute komunikatzen: ipuinak antzeztu behar dituzte, kantatu, jolasak egin, horma-irudiak egin, txotxongiloekin jolastu, etab. Eta horretarako, baliabide berbalak eta ez-berbalak erabili beharko dituzte komunikatzeko, lankidetza-giroan beti ere.

Kontzeptuak

— Ahozko hizkuntzaren ohiko komunikazio-beharrizan eta -egoerak. Lehen zikloko umeen esperientziekin erlazionatutako komunikatzeko modu normalenak hartuko dira kontuan: agurtzea, beste ume bati izena galdetzea, objektuak identifikatu eta kokatzea, eskaera errazak egitea, ikasgelako eguneroko ahozko jarraibideak ulertzea, zoriontzea, animatzea, eskerrak ematea.

— Komunikazioa sortzeko beharrezkoak diren alderdi tematikoak (hiztegia eta egitura funtzionalak): zenbakiak, gorputz-atalak, ikasgelako objektuak, agurrak eta zorion-agurrak, elikagaiak, jantziak, familiako kide nagusienak, animalia batzuen izena, etxeko gelak, etxeko lan batzuk (laguntzen ikasteko) eta altzari batzuk, ekintzarik ohikoenak, parke batean, txango batean edo hondartzan egiten diren gauzak, jolasak eta jostailuak, eguraldia, osasuna, norbere buruaren zainketa, laguntza eskaerak eta eskaintzak.

Prozedurak

— Iturri desberdinetatik datozen ahozko mezuen asmo komunikatiboak ulertu (keinu, irudi eta abarren laguntzaz) eskolako egoeretan.

— Ingelesa erabiliz euren burua eta ikaskideak identifikatu.

— Ingelesa erabiliz norbere gorputzaren ezaugarriak eta nolakotasunak (eta besteekiko dauzkaten desberdintasunak eta antzekotasunak) ezagutu eta zehaztu.

— Ingelesa erabiliz informazio, interes, lehentasun eta ideiei buruzko ahozko mezuak sortu.

— Jolasean, ohituretan… gertatzen diren lan errazak konpontzeko ekintzak ahoz adierazi ingelesez.

— Ingelesaren ikasketan kideekin eta helduekin kolaborazioa eta laguntza sortu, une egokietan behar den laguntza konfiantzaz eskatuz.

— Beste umeek edo helduek ingelesez egindako eskaera edo azalpenen arabera norberaren jokaera erregulatu eta besteen jokaeran eragin (eskatuz, galdetuz, azalduz.).

— Ingelesa progresiboki erabili, eguneroko lanekin lotura duten tresnak adierazi eta oinarrizko beharrizanak asetzeko.

— Ingelesez besteekin bizitzeko behar diren oinarrizko arauak testuinguruan erabili: laguntza eskaini, eskatu, eskerrak eman, agurtu.

— Eskolan egin ohi diren ohiturak eta ekintza jakin batzuek objektuengan dauzkaten ondorioak ingelesez aurkeztu.

— Ingelesa ikasteko planteatutako adierazpide eta egoerak behatu eta aztertu.

— Inguruko elementuak ingelesez identifikatu gida baten bitartez.

— Aurretik landu diren objektuak, animaliak, koloreak, ekintzak… ingelesez zerrendatu.

— Ezaugarrien arabera objektuak modu errazean alderatu.

— Antzekotasun eta desberdintasunen arabera objektuak taldeetan bildu ingelesez.

— Talde baten barrukoa edo kanpokoa den araberako sailkapena egin ingelesez.

— Ingelesezko zenbatzaile egokiak erabili objektuetan edo taldeetan dagoen ezaugarri jakin baten presentzia-gradua zehazteko.

— Objektuekiko harremanean lortzen diren sentsazioak ahoz identifikatu.

— Euren aukeren barruan dauden esaldi errazak erabili ahoskera eta egitura egokiez baliatuz.

— Landutako ipuinak ahoz kontatu ingelesez. Horretarako keinuak, agertoki, puppet eta posterrak erabili beharko dira.

— Talde elkarrizketetan dauden arauak erabili.

— Ingelesez hartu eta ematen diren mezuen esanahia indartzeko hizkuntzatik kanpoko seinaleak erabili.

— Kultura ingeleseko tradizioan dauden testu batzuk (kantuak, errimak, etab.) ulertu eta erreproduzitu, bakarka eta taldean.

— Egoera, pertsonaia eta istorio errazak ingelesez imitatu eta antzeztu, bakarka eta talde txikietan.

— Lamina eta ipuinak bideratuta irakurri ingelesez, idatzitako testurik gabe.

— Norberaren, objekturen baten edo pertsonaren baten kokapena azaltzeko oinarrizko leku-nozioak erabili.

— Ingelesaren soinuen eta intonazioaren erritmoa ezagutu (kantuak, errimak, elkarrizketak, etab.)

Jarrerak

— Ingelesa ikasteko norberaren gaitasunean konfiantza edukitzea.

— Ingelesa ikasteko ditugun ahalmenak eta mugak onartu eta baloratzea.

— Ingelesez ahozko komunikazioa sortzen denean ekimena, interesa eta ilusioa agertzea.

— Ingelesezko produkzio propioak hobetzeko interesa eta ahalegina jartzea.

— Ingelesez egiten diren beste talde-elkarrizketei arreta jarri eta taldekideei errespetua agertzea.

— Ipuinak, kantuak, chant-ak… ingelesez interpretatu eta erreproduzitzeko gustua eta gozamena izatea.

— Komunikazio-egoera desberdinetan aurretik ikasitako ahozko mezuak modu irudimentsu eta sortzailean erabiltzea.

— Ingelesa ikastean jakin-mina, interesa eta ekimena edukitzea.

— Ingelesaren ikasketak dituen arauak onartzea eta oinarrizko arauen neurrira egokitzea.

— Ingelesa ikastean ikaskideekiko laguntza eta kolaborazio jarrerak agertzea.

— Ondo egina baloratzea, akatsak modu positiboan baloratzea eta euren produkzioak hobetzeko jarrera positiboa agertzea.

— Ingelesa ikastean jarritako portaera-arauak gustuz onartzea.

— Ingelesa ikastean egon daitezkeen zailtasunen aurrean tolerantzia izatea.

— Ingelesa ikastean erabiltzen diren lekuak eta objektuak errespetatu eta jagotea.

3.2. Idatzizko komunikazioaren erabilerak eta formak

Ahoz ondo-ondo ezagutzen dituzten hitzak oinarri hartuta beti ere, irakurmena eta idazmena lantzen du Little Elephant materialak. Hori dela-eta, idatzikoa ahozko bihurtzea eduki garrantzitsua da. Kodeketa eta deskodeketa ere lantzen dira, testu erraz-errazen bideratutako produkzioa bezalaxe. 1. mailan, segidak, parekatzeak, edo zerrendak egiten dira hasieran. Irakurtzen eta idazten ikasteko lehen pausotzat har litezke aipatutakoak. Baina 1. mailatik beretik irakurmena eta idazmena lantzeko jarduera jakinak ere eskaintzen dira, unitate bakoitzerako fotokopiatu daitezkeen fitxak oinarri.

Kontzeptuak

— Komunikazioa sortu ahal izateko ahoz landutako oinarrizko hiztegia eta egitura tematiko eta linguistikoak: koloreak, gorputz-atalak, ikasgelako objektuak, ekintzak, familia, jantziak, animaliak eta elikagaiak.

— Landutako hiztegiaren, ahoskeraren eta adierazpen grafikoaren arteko harremana.

— Eredua aintzat hartuta, oinarrizko hiztegiaren idazkera.

Prozedurak

— Ikasleentzat oso adierazgarriak diren idatzitako hitzak identifikatu.

— Ikusmenaren laguntzaz, idatzizko mezu errazak ulertu. Mezuek ondoko arloekin eduki behar dute zerikusia: ikasgelako jarduerak (jarraibideak), hurbileneko komunikazio-beharrizanak eta ikasleen interesak (gonbidapenak, zorion-agurrak, etab.).

— Testu errazak produzitu (gutunak, zerrendak, gonbidapenak, pertsonaien izenak, izenburuak edo sorgin-esaldiak osatu, zatikatutako testuak berreraiki, hitzak edo testu errazak kopiatu, etab.), jarraibide ugariz eta ereduei jarraituz.

— Eskolan ikasitako hiztegia eta ortografia oinarri dituzten denbora-pasak ebatzi (gurutzegramak, letra-zopak, bokal-ihesa, ikonoz edo zenbakiz osatutako kode batetik alfabetora pasatu, etab.).

— Idatzizko testuetan galdetzeko, baiesteko, ezesteko, zenbatzeko, etab. balio duten egitura gramatikalak ezagutu.

Jarrerak

— Testu idatziarekiko interesa eta jakin-mina agertzea, eta komunikazio-bidea den neurrian baloratzea.

— Ingelesez irakurtzen eta idazten jakitearen garrantzia baloratzea.

— Idatzizko testu errazak irakurtzean eta sortzean kontuz jardutea eta interesa jartzea.

— Oinarrizko komunikazioetan behar diren hiztegia eta egitura linguistikoak ikasteko interesa agertzea.

— Aurrerapenak eta zailtasunak zeintzuk diren ondo jakitea.

3.3. Alderdi soziokulturalak

Kontzeptuak

— Ingelesa hinkuntzatzat daukaten herrialdeen gizarte- eta kultura-alderdiak. Hona hemen:

— Christmas eta Easter moduko jaiak ospatzeko erak.

— Ahozko adierazpenarekin batera datozen adierazpide eta keinuak (gizalege-formulak, agurrak, ahots-tonua, etab.).

— Ingelesa hizkuntzatzat daukaten herrialdeetan umeek egiten dituzten kontuekin erlazionatutako alderdiak: elikagaiak, jolasak, kantuak, etab.

— Nahi diren informazioak lortzeko benetako materialak.

Prozedurak

— Komunikatzeko modu desberdinak eta hizkuntza diferenteak daudela ezagutu.

— Komunikazioa hobetzeko, hizkuntzaz kanpo dauden oinarrizko komunikazio-estrategiak erabili: keinuak, gorputz-espresioa, irudiak, jarrerak...

— Ingelesa hizkuntzatzat daukaten herrialdeetako alderdi soziokulturalak ezagutu (agurrak, kantuak, jaiak, ohiturak, jolasak, etab.).

— Ingelesa hizkuntzatzat daukaten herrialdeetako ohitura eta azturak testuinguruan erabili (baimena eskatu, picnic izenekoa egin…).

— Bertako alderdi soziokulturalak (jaiak, jolasak, elikagaiak, etab.) eta ingelesa hizkuntzatzat daukaten herrialdeetakoenak alderatu.

— Informazioa lortzeko, benetako materialak erabili (etiketak, txanponak, liburuxkak, etab.).

Jarrerak

— Norberarena ez den hizkuntza batean komunikatzeko jarrera positiboa izatea.

— Ingelesa hizkuntzatzat daukaten herrialdeetako eguneroko bizimoduan dauden alderdirik esanguratsuenekiko jakin-mina, interesa eta errespetua agertzea.

— Erabiltzen duen hizkuntzan islatzen den kulturarekiko eta hiztunekiko errespetuzko jarrera positiboa edukitzea.

— Beste leku eta kultura batzuetako pertsonekin komunikatzeko, ingelesa tresnatzat onartu eta baloratzea.

4. METODOLOGIA

4.1. Esku hartzeko estrategia orokorrak

— Umeak erabat onartuko duen giro amultsua sortu.

— Eskolara heltzean dakien hizkuntza ulertu eta modu positiboan baloratu.

— Ikasleen garapen-ezaugarriak kontuan hartuta, lekua eta denbora antolatu, ikaslearentzat esanguratsua izan dadin.

— Ikasgelako lekua modu egokian banatu, binakako, talde txikiko eta talde handiko hartu-emanak errazteko.

— Deboraren zati bat irakasle-ikasle harremana sakontzeko erabili.

— Jolasa eta jarduera ahalbidetzen duten bideak arbitratu. Horien inguruan hizkuntza erabiliko dute ikasleek.

— Mezuari garrantzia eman. Umearentzat interesgarriak izan behar dute mezuok eta arreta erakarri behar diote.

— Ikasle guztiak animatu istorioetan parte har dezaten.

— Istorioetan esapide funtzionalak erabili, ikasgelan eguneroko komunikazioa sortzeko tresnatzat balioa izateko gero.

— Umeei ingelesezko oinarrizko ezagutza eskaini, gero hizkuntza modu aktiboan erabili ahal izateko.

— Umeei lagundu egiten dituzten aurrerapenez jabetzeko.

— Elkarlan-giroa sortu ikasgelan: taldeka edo bikoteka lan eginez, txanda eskatuz, arreta jarriz, etab.

— Ingelesa erabili beste arloetako edukiak ikasteko.

— Argi hitz egin, hitz laburrak erabilita eta ahoskera eta espresatzeko naturaltasuna zainduta.

— Mezua hobeto ulertzeko, keinuak egin hitz egiten den bitartean.

— Hizkuntzari begiratuta ere norbanakoaren garapenari erreparatu. Horretarako, ikasketa-erritmoak, parte-hartzea eta espresioa errespetatu behar dira.

— Umeen akatsak hartu hizkuntza ikasteko duten garapenaren neurgailu gisa.

— Euskarri ugaridun material linguistiko nahikoa eman ikasleek esaldiak idatzi ahal izateko. Horretarako, esaldiak eta hitzak testuinguru egokietan aurkeztu behar dira (istorioak) eta beste testuinguru lingustikoetan aplikatu gero.

— Aldian-aldian eta sistematikoki, seme-alaben aurrerapenak jakanarazi familiei.

— Komunikazio-testuinguru ageri-agerikoak sortu umeentzat. Modu horretan, hizkuntzako egituren eta hitzen esanahia agerikoa izango da.

— Garrantzitsua da Classroom Language bat edukitzea, beti edo ia beti ingelesez hitz egiten egon ahal izateko. Kontuan izan behar ditugu erabiliko diren egitura linguistikoak, ikasleen adina, beharrizan eta motibazioaren arabera. Hori dela-eta, Little Elephant materialak ingelesezko saioak egiteko behar den hizkuntza eskaintzen du urratsez urrats.

— Oinarrizko kontzeptu logiko-espazialak eta denborazkoak modu naturalean agertzen dira (eguneroko egoeretan, ipuinetan, kantuetan…). Ondoren, jarduera sistematiko eta kontraste bidez finkatzen dira (barruan-kanpoan, aurrean-atzean, lehen, gero…), TPR jolasak, flashcard-ak, benetako objektudun jolasak… erabilita.

Eta batez ere… ingelesa atsegina eta dibertigarria egin.

4.2. Istorioak Programazioaren ardatz

Zergatik dira ipuinak metodologia honen oinarri?

Istorioak dira Little Elephant materialaren giltzarria. Ipuinon ezaugarririk nagusiena hauxe da: ingelesez errepresentatzeko direla. Erraz-errazak dira ulertzeko. Hona hemen horretarako arrazoiak:

— Ingelesean murgiltzeko testuingurua eskaintzen dute. Umeek ingelesa ikasten dute istorioa ulertzen dutelako, ez hitzez hitz itzultzen dutelako.

— Ipuina modu desberdinetan antzezten duten bitartean, ingelesa erabiltzeko modu ugari ematen ditu. Istorioa ulertzen dutenez, arinago hitz egingo dute ingelesez, modu produktiboan erabiliz.

— Egitura zentrala erraza eta errepikakorra da eta argumentua singlea eta aurretik igartzeko modukoa. Gertaerak, pertsonaien jarrerak eta erreakzioak zein istorioaren amaiera eta konponbideak asmatu ahal izango dituzte umeek. Egoera ulertzeak hizkuntza ulertzea dakar.

— Hizkuntzaz kanpoko baliabideak erabiltzea errazten dute, hala nola keinuak edo ahots-tonua. Adierazpen linguistiko bakoitza keinu batekin erlazionatuko da eta keinuak interpretatzeko erraz-errazak dira, egunero erabiltzen baititugu familiartean.

— Hizkuntzaren forma berri guztiak istorioaren testuinguru barruan sartzen dira; ez da aurretik jarduerarik egin behar, ipuinaren testuingurua ageri-agerikoa baita. Istorioaren lehenengo errepresentazioan ez bada zerbait ulertu, hurrengoan ulertuko da, edo ikusmenaren laguntza gehiago eskaintzen duten jardueretan.

— Ipuinak behin eta berriro errepikatzen diren egiturek eta esapideek osatzen dute. Hori dela-eta, identifikatzeko eta ikasteko errazak izango dira. Errepikapenari esker, umeek konfiantza gehiago hartuko dute, hiztegi desberdin samarra daukaten egoera batzuetan erabili ahala.

— Umeen esperientziekin harreman zuzena daukate. Igartzeko erraza da ipuinen gertakari-segida eta umeen arreta erakartzen du horrek. Ipuinaren ohiko egitura zein den lehendik dakitenez, badakite gertakariek konponbide baten bila doazela. Hori dela-eta, ipuinaren amaiera heldu ahala, kontzentratuago egongo dira eta interes handiagoa edukiko dute.

— Oso dibertigarriak dira. Ez ipuinak soilik: ipuina oinarritzat hartzen duten jarduerak eta jolasak ere bai. Konfiantza-jarrera hartzen dute horrela umeek eta hori oso positiboa izango da ingelesa ikasteko.

Hizkuntza erabiltzeko benetako espazioak sortu behar dira; ez dizkiegu umeei eredu linguistikoak eman behar, errepikatu eta buruz ikas ditzaten. Umeek ez dute ikus-entzule hutsak izan behar, esaten zaiena aditu eta errepikatuz; protagonista izan behar dute, hizkuntza erabili behar dute gauzak esan eta egiteko, denek ezagutzen duten espazio elkarbanatua sortu delako.

Hasieran hizkuntza-ereduek balio indexikala baino ez badaukate ere, testuinguruaren hurbiltasunari esker ulertuko dira. Baina, testuingurua dela-eta Let’s play edo What’s the matter ulertzen badituzte, eta esapide horiek beste testuinguru batzuetan agertzen badira, balio indexikal berriak eskuratuko dituzte eta apurka-apurka esanahi sinbolikoa lortuko dute eta modu esanguratsuan ikasiko dira. Hau da, ikasketa eman zen testuinguruetan ez besteetan erabili ahal izango dira.

Zeintzuk dira ipuinen ulermena bermatzen duten elementuak?

1. Istorioaren argumentuak umeen imajinarioarekin erlazionatuta dauden egoeretan dauka oinarria eta, hortaz, umeen esperientziari lotuta daude. Gertakariak, pertsonaien erreakzioak eta istorioaren amaiera aurreikusteko aukera ematen die horrek. Egoeraren ulermenak hizkuntzaren ulermena dakar.

2. Irakaslea mugitu egingo da leku batetik bestera pertsonaia aldatzen duenero. Narratzailea denean erdian jarriko da. Narrazioaren espazioa eta denbora antolatzeak informazio garrantzitsua ematen du ulermena bermatuko bada. Erraza da horren garrantzia imajinatzea: espresioak ulertzen ditugu badakigulako nork esaten dituen, zeintzuk diren asmoak eta zein den egoerari dagokion erantzuna.

3. Egitura linguistikoak oso errepikakorrak dira. Horrek ulermena ahalbidetzen du eta unitate didaktikoetan zehar erabiltzeko aukera ugari ematen ditu.

4. Esapideak errazak, errapikakorrak, errepikatzeko errazak dira eta, posible denean, euren H1eko hitzekin antzekotasuna daukaten hitzak edo identifikatzeko errazak diren elementuak sartuko dira.

Normalean, esapide bakoitzari keinu bat egokitzen zaio. Modu naturalean egin ohi dira keinuok esapidearekin batera eta testuinguru askotan erabiliko dira, harik eta automatiko bihurtzen diren arte.

Ipuinak nola kontatu

— Istorio bakoitzak gidoia dauka eta ulermena errazteko erabili ahal diren keinu guztiak aipatzen ditu. Garrantzitsua da istorioa kontatzen denero egitea keinuak. Berdin dio zer erabilita kontatzen den ipuina: kasete, Pupil’s Book, Big Book, poster, sticker, flashcard edo bestelako errepresentazio moduren bat erabilita.

— Istorioa lehenengoz kontatzen denean, komenigarria da ahotsa eta keinuak soilik erabiltzea. Laguntza-material guztiak geroago erabil daitezke ulermena sendotzeko.

— Ipuina kontatzen den bitartean, ikasgelako guztiak tartean sartuta daudela egiaztatu behar da, guztiak ari direla parte hartzen, hitz egiten eta keinuak egiten.

— Ipuina behin baino gehiagotan kontatu behar bada, arazorik gabe kontatu. Zenbat eta gehiago eta hobeto ezagutu, gehiago gozatzen dute. Istoriarekiko daukaten hurbiltasun-sentimenduak euren konfiantza areagotzen du eta ingelesa ikasteko gozamena pizten die.

— Istorioa ezagutu ahala, irakaslearekin batera kontatu beharko dute. Ondo dakitenean, irakasleak keinua egin eta umeek esan beharko dituzte hitzak. Horrek bakarrik hitz egiteko aukera emango die, errepikatzen ibili beharrik gabe.

4.3. Zein da unitate bakoitzaren egitura?

Sei unitate ditu ikasturte bakoitzak, Christmas eta Easter jarduerak kontatu barik.

Unitate bakoitzaren egitura hamar ikasgaikoa da. Unitate bakoitzeko hamar ikasgaiek aukerak ematen dituzte ipuinak modu desberdinetan kontatzeko. Bestetik, ingelesa ikasteko jarduera ugari eskainiko dizkigu.

Ondoren adieraziko dugu unitate bakoitzaren egitura. (Aldaketak lehenengo Unit-ean baino ez daude, Lesson 1 delakoa sarrera-unitatea baita Level 1ean eta birpasa Level 2an).

Lesson 1 Telling the story

Lehenengoz kontatuko du irakasleak ipuina. Keinuak erabiliko ditu; ez, ordea, laguntza bisuala. Istorioaren errepresentazioan aurkeztuko dira hizkuntzaren berritasun guztiak.

Lesson 2 Telling the story with the poster

Posterrak laguntza bisuala ematen du. Umeek pertsonaien sticker-ak erabiltzen dituzte ipuina interpretatzeko, parterik garrantzitsuenak landuz.

Lesson 3 Telling the story with the Big Book

Big Book izenekoak laguntza bisual handiagoa ematen du eta ipuina kontazeko modu gozo-gozoa da.

Lesson 4 Vocabulary

Hiztegia lantzen da flashcard, jolas eta TPR jarduerak erabilita. Unitate honetako Level 2an irakurketa-idazketa lantzeko jarduerak daude.

Lesson 5 Song

Kantu dibertigarri baten bitartez, umeek hitz berriak ikasten dituzte.

Lesson 6 Making a mural

Lesson 5ean ikasitako kantua edo chant izenekoa kantatu bitartean, horma-irudi eder eta erraza sortzeko aritzen dira elkarlanean.

Lesson 7 Revising the story

Posterra edo Big Book-a erabilita atzera kontatuko dute ipuina. Jarduera batzuk daude (istorioaren zatiak segida batean jarri…) ikasitako formak sendotzeko.

Lesson 8 The story song

Ipuinean kontatzen dena ia berdin kontatzen duen kantu bati esker, ikasitakoa finkatuko da. Ondoren, Pupil’s Book izenekoan oinarritutako jolas eta ariketa gehiago egiten dira.

Lesson 9 Retelling the story with the mini puppet theatre and cut out puppets

Istorioa taldeka edo bikoteka kontatzeko ariketak eskaintzen dira hemen. Ondoren, liburua eta ebakigarriak etxera eraman ahal izango dituzte, familiari ikasi duten guztia kontatzeko.

Lesson 10 Evaluation

Jarduera hauen bitartez umeak konturatu egingo dira asko ikasi dutela eta harro egongo dira euren aurrerapenekin. Entzumena egiteko jarduerek (eranskailuz eginikoak) hizkuntza ulertzen dutela egiaztatzen dute. Bigarren mailan, hitz idatzien ulermena ebaluatzeko jarduerak ere badaude.

Ikasi dutena ez ezik, sentimenduak, istorioa gustatu zaien eta abar ere baloratuko da.

4.4. Ingeleseko eskola arrakastatsua izateko jarraibideak

— Erabili ohiturak 

Lesson bakoitzak ohitura erraz bat dauka, hatzekin edo txotxongiloekin egin ahal izango duzuna. Eskola hasteko egin ohi dira, umeen arreta pizteko eta kontzentrazio- zein gozamen-giroa sortzeko. Finger Friends routines izena ematen diegu eta ingeleseko ordua hasten dela adierazteko modua da, besteak beste.

Klase hasierako ohitura horiek gorabehera, beste batzuk ere hartzen dira kontuan: jarduerak urratsez urrats antolatzeko erabiltzen direnak.

— Koordinatu beste irakasleekin 

Ohituren inguruan eta zikloaren oinarrizko funtzionamenduaren inguruan ziklo bereko beste irakasleekin informazioa elkarbanatzea eta ados jartzea garrantzitsua da.

— Ahalegindu jarduerak urratsez urrats antolatzen

Little Elephant materialak ondo egituratutako jarduerak eskaintzen ditu eta prozedurak oso argiak dira. Jarduerak egitean, aldioro pauso berberak egiteko ahalegina egin behar da. Komenigarria da, bestetik, antzeko espresioak eta keinuak egitea gauza berberak adierazteko. Modu horretan, umeek segurtasuna eta konfiantza hartuko dute.

— Ahalegindu ingelesez hitz egiten

Little Elephant materialak jarduerak azaltzeko eta komentatzeko beharrezkoak diren forma linguistiko guztiak eskaintzen ditu. Are gehiago: segurtasun handia sentitzen baduzu eskola guztia ingelesez emateko, Little Elephant materialak beharrezkoa den Classroom Language guztia eskaintzen dizu horretarako.

Modu horretan, ume guztiek ingelesarekiko harreman handia izango dute (jarduerak azaltzean ere bai). Keinuek zein jarduerek eurek erabateko ulermena sustatuko dute.

4.5. Irakurketa-idazketa

Irakurtzea eta idaztea estrategia desberdinak dira ikasteko orduan, baina elkarrekin lantzen dira. Irakurtzea interpretazioaren, ulermenaren sinonimo da eta zerbait irakurri dugula esan dezakegu esanahia emateko gai garenean. Ulermenik ez badago, idatzien ahozkoratzea izan dela esango dugu, deszifratu dugula esango dugu, baina ez da irakurketa esanahitsurik egongo. Hizkuntza grafikoki adieraztea da idaztea.

Hezkuntza-ikerketan guztiz frogatuta dagoen ikuspegi horretatik planifikatzen dira irakurtzeko eta idazteko jarduerak Little Elephant materialean. Jarduerak, eskuarki, ahalik eta testuinguru errealenetan aurkezten dira: iragarkiak, kartelak, menuak, zerrendak, etab.

Era berean, Little Elephant materialak testu mota guztiak erabiltzen ditu, izaera literarioa daukatenak nabarmenagoak diren arren. Jarduera ugarietan testu mota guztiak agertzen dira, ondoren aipatuko dugun bezala:

1. Zerrenda-testuak
Datuak gogoratzeko, gauzei, pertsonei edo animaliei izena emateko, gartakariak iragartzeko, ordenatzeko, etiketatzeko edo sailkatzeko, eta abarrerako balio dutenak dira. Esate baterako: 

— Zerrendak (ikasgelako umeak, lan-arduradunak, urtebetetze-datak, etorri ez diren umeak, ezagutzen ditugun animalien izenak, gure kolore gogokoenen izenak, jolasak edo gustatzen zaizkigun jatekoak…)

— Liburuxkak

— Kartelak

— Katalogoak

— Menuak (picnic-menua, urtebetetze-eguneko menua, gogoko dudan menua…)

3. Testu informatiboak. Informazioren bat jakinarazteko edo konturen bat azaltzeko balio dutenak dira. Esaterako:

— Publizitate-iragarkiak

— Gonbidapenak

— Gutunak, postalak…

3. Testu literarioak. Istorioak edo gertakaria gogorarazten digutenak eta entretenitzen eta dibertitzen gaituztenak dira, hau da, hizkuntzarekin ondo pasatzen laguntzen digutenak. Esaterako:

— Ipuinak

— Antzertia, txotxongiloak

— Komikiak

— Errimak

— Chant izenekoak

— Magic Spell…

4. Azalpen-testuak. Ezagutza berriak ulertu eta transmititzeko balio digute. Gauzak ikasteko izaten dira. Esaterako:

— Fitxak (animalia bakoitzaren fitxa medikoa: argazkia, minduta daukan gorputz-atala eta medikuaren aginduak —ekintza—…)

— Ordenarik ez daukan testu batetik abiatuta istorioak berreraikitzea

— Arlo batzuen jarraipena (eguraldia, urtebetetze-datak…)

— Ikasleen irakurketa irakasleari (ipuin-zatia, munstroren baten gorputz-atalak…)

5. Jarraibide-testuak. Jardueraren bat gauzatzeko balio dutenak dira. Gauzaren bat egiteko jarraibideak eskaintzen dizkigute. Adin honetan, ahoz landuko dira beti mota honetako testuak. Esaterako:

— Eskolako arauak

— Jolasen arauak

— Zerbait egiteko jarraibideak (making things)

Little Elephant materialean, irakurmen eta idazmenaren ikasketa hasteko, jarduera ugari erabiltzen dira eta jolasen bitartez ikasiko dute kode idatzia umeek.

Hona hemen proposatzen diren jardueretako batzuk:

Irakurmena

— Ipuinaren irakurketa irudiak oinarri hartuta. Horretarako, ipuinen errepresentazioan ikasi den ahozko hizkuntza erabiliko da.

— Ipuinaren irakurketa bineta batzuetan agertzen diren irudiak eta hitzak oinarri hartuta.

— Idazten diren testu guztien irakurketa.

— Letra-zopa. Jarduera horien bitartez, ikasleek gogoeta egin ahal izango dute topatu ahal diren hitzei buruz, hitzen hasierako letrei buruz. Gainera, deszifratu eta gero, letra guztiak dauden egiaztatu ahal izango dute. Esaterako, animalia bila badabil Cat egon daiteke eta hasierako C hori bilatu beharko du. Behin lehenengo hori aurkituta, beste guztiak bilatu beharko ditu eta deszifratu: c-a-t. Hori da letra-zopa egiteko irakatsi behar diegun prozesua.

— Chant, errima edo testu labur baten irakurketa.

Idazmena.

Hitzen eraketa

— Bokal-ihesa

Oso hitz ezagunekin egiten den jarduera da. Hitzotan bokalak galdu dira eta osatu egin behar dira. Normalean laguntza egoten da: irudiak edo hitzak eurak ordena desberdinean.

— Ikono- edo zenbaki-kodetik alfabetora

Testu ezagunak lantzen dira (kode ezezagunean daude, hala ere). Testuotan letren ordez zenbakiak edo irudiak jartzen dira. Kontua da kodea deszifratu behar dela eta kode alfabetikora pasatu, giltzarri baten bitartez. Modu dibertigarrian tratatzen du jolas honek kode idatzia eta soinu bakoitzaren sinbolo idatzia zein den konturatzeko balio du.

— Irakurketa eta kopiaketa

Jarduera hauetan, hitzak irakurtzen dira lehenengo, eta ondoren kopiatu egiten dira. Kopiatzen denean, hitza berreraikitzen da eta horrek kodeari buruzko gogoeta dakar. Hona hemen jarduera hauetako adibideak: hitzak eta irudiak parekatu, eremu semantiko berdineko hitzak bereiztu (animaliak, koloreak, opariak, ikasgelako gauzak, elikagaiak…).

— Letra-talde desordenatuak hartuta hitzak berreraiki. Horretarako, arrastoak emango dira: letretako bat, hitz bakoitza parekatzeko irudiak.

— Letra-zopak edo gurutzegramak. Idatzi behar den hitzaren inguruko informazio ematen dute (adin honetan irudia). Bestelako laguntza batzuk ere egon daitezke: hasierako letra edo besteren bat… Gurutzegramak erraz-errazak izaten dira irudiak jartzen direnean eta erabiltzen irakatsi zaienean ia laguntzarik gabe egingo dituzte. Hori dela-eta, komenigarria izango litzateke taldeka banatzea, arreta pertsonalizatuagoa izan dadin, bai taldeka, bai bakarka.

Hitza baino handiagoak diren unitate linguistikoak eraikitzea

— Hitzak ordenatu testu bat osatzeko. Jarduera hau oso interesgarria da ondo ezagutzen dituzten testuak hartuta egiten bada: Magic Spell delakoa, kanturen bat, chant edo ipuinen bateko esaldi jakin batzuk.

— Testu desordenatuak ordenatu. Oso testu ezagunetako esaldiak eskaintzen zaizkie (ipuina edo kantua) eta ondo jartzeko eskatzen zaie.

— Testu batean hitz batzuk kendu edo ordezkatzen dira (irudiak edo falta den hitza idazteko puntuz egindako marrak) eta ikasleak berregin egin behar du testua. Adin honetan, orriaren zati batean falta zaien hitza bilatzeko giltzarria edukiko lukete beti ere.

— Little Elephant materialean, irakurketa-idazketa oso gidatuta lantzen da bi mailetan. Level 1ean irakurketa-idazketa egiteko jarduera ugari ematen dira, baina aukerakoak dira guztiak ere. Level 2an, irakaslearentzako aukerako proposamen asko daude, baina jarduera jakinak ematen dira Pupil’s Book izenekoan. Horiek horrela, Lesson 4 guztiek zati garrantzitsua dute Reading eta Writing praktikatzeko, eta Lesson 10 guztiek (ebaluaziorako) Reading eta Writing ebaluatzeko jarduerak dituzte.

4.6. Senideen inplikazioa: giltzarria jardun didaktikoan.

Little Elephant materialak garrantzi handia ematen dio gurasoekiko koordinazioa bermatzeari. Gurasoak seme-alaben ikasketa-prozesuan inplikatuta egoteak onurak ekartzen ditu. Esaterako:

— Guztiz motibatzailea da umeentzat eskolan ikasi dutena gurasoei erakustea. Gurasoek eskatu egin ahal diete umeei eskolan egin duten aurrerapena erakusteko. Horrek frogatuko die umeei ingelesez komunikatzeko gai direla irakaslearen laguntzarik gabe.

— Ikasi dutena gurasoei kontatzeak birpasa egiteko aukera ematen die eta ikasitakoa finkatzeko laguntza ezin hobea da.

— Gurasoei gustatu egiten zaie umeek eskolan egiten dutena ikustea. Normalean harritu egiten ditu umeen aurrerapenak.

Gurasoekiko komunikazio ona errazteko, Little Elephant materialak honakoa eskaintzen du:

— Gurasoentzako gutun orokorra. Bertan, ikasturtearen ezaugarririk nagusienak eta gurasoek egitea espero dena azalduko dira.

— Unit bakoitzaren amaieran gutuna gorasoei. Bertan, ipuin bakoitzaren argumentua azalduko da eta seme-alaben lana hobeto ulertzeko jarraibideak emango zaizkie.

4.7. Metodologia honen abantailak

1. Hizkuntza bat murgilketa-testuinguruan ikastean gertatzen den antzeko prozesua hartuko dute umeek ipuinaren testuinguruan.

2. Istorioetan umeek ingelesez hitz egiten dute eurentzako esanahitsua den testuinguru batean; izan ere, esaten dutena ulertzen dute. Lehenengo egunetik esaldi osoak eratzen dituzte, ez dira silaba bakarretara mugatzen. Ikasgelan gertatzen diren trukaketa komunikatibo guztietan ez da horrela gertatzen; bai, ordea, istorioaren testuinguruan. Gaitasun komunikatiboari begira, metodologia hau oso produktibo bihurtzen du horrek.

3. Egitura errepikakorrek, testuinguruan sartutako egiturek, esanahi agerikoa dutenek eta keinuekin erlazionatutakoek ulermena ez ezik, egitura fonetikoarekiko eta prosodikoarekiko hurbiltasuna ere errazten dute. Hori dela-eta, ikasleek jarrera positiboa daukate istoriotik kanpo esapide horiek erabiltzeko.

4. Ikasketa-prozesua ulermena da, ez itzulpena.

5. Ikasten gozatzen dute, modu dibertigarrian, aktiboan, eta parte hartzen dute. Horrek guztiorrek ingelesa erraza eta dibertigarria delako sentsazioa ematen die.

6. Modu pribilegiatua da hau ingeleseko eskolara umeen bizitzako gaiak, egoerak eta lanak ekartzeko. Modu berean, AH honetan gure hezkuntza sisteman zeharkako gaiak landu ahal izango dira modu naturalean ikastunitate guztietan.

7. Familien inplikazioa pizgarri handia da umeentzat eta hezkuntzaren aldetik funtsezko elementua.

8. Ebaluazio eta autoebaluazioari esker, umeak txiki-txikitatik konturatuko dira egiten dituzten aurrerapenak zeintzuk diren eta irakasleari erraztu egiten diote ikasketa-prozesua eta egiten ari den lana baloratzeko ahalegina.

5. ZEHARKAKO GAIAK LITTLE ELEPHANT MATERIALEAN
Little Elephant materialari dagokionez, proiektu guztian zehar aurkituko ditugu eduki hauek; ez dira nahitaez sartu beharreko zerbait, proiektuaren muinaren zati dira. Little Elephant-entzat, zeharkako gaiek garrantzi handia daukate ikasleen prestakuntzan, izan ere, autonomia pertsonal eta moralaren garapena bultzatzen dute eta gizartean arduratsu parte hartzeko gaitasuna sustatzen dute. Zeharkako gaiak sartzeak ez du esan nahi arloetan dauden edukiei beste eduki batzuk gehitu zaizkienik; ikasleen heziketa integrala ahalbidetuko duen ikuspegia hartzea da helburua.

Hezkuntzaren zergatia dute helburu gaiok; gaitasun intelektualak ez ezik, gaitasun afektiboak, elkarren arteko hartu-emanak bultzatzekoak eta gizartean esku hartu eta gizarteratzekoak ere garatu behar dituzte ume guztiek. Hori dela-eta, arlo guztiek, baita atzerriko hizkuntzak ere, baloreen hezkuntza bultzatu behar dute ikasleengan. Izan ere, baloreen hezkuntza da zeharkako gai guztiak barne hartzen dituen aterki erraldoia.

Umeen heziketa integrala buruan, Little Elephant-ek eduki linguistikoak eta zeharkako gaiak elkartzen ditu. Little Elephant-eko ipuinek hizkuntzaren ezagutza eskaintzen dute, baina, baita ere, nahiz eta beharbada modu desberdinean, lehen zikloan landu behar diren edukiei dagozkien kontzeptuak ere. Gainera, hizkuntza hobeto ikasten da komunikazio-testuinguru errealetan erabiltzen denean, bai eta kontzeptu berriak eta informazio berria ikasi edo berrikusteko ikasketa-tresna bihurtzen denean ere.

Little Elephant-en nola landuko diren zeharkako gaiak aztertu ahal izango dituzue ondoren.

Moralaren eta gizalegezko heziketa
Moralaren eta gizalegezko heziketa da gainerako zeharkako gaiak egituratzen dituen ardatza; izan ere, trebatu nahi den pertsona-ereduaren ezaugarriak biltzen dituzte heziketa honen bi dimentsioek. Batetik, moralaren heziketak balore demokratiko, parte-hartzaile eta solidarioak hartzea bultzatzen du; eta, bestetik, gizalegezko heziketak herritar arduratsuak, elkarrekin bizitzeko gai direnak trebatzen laguntzen du.

Little Elephant-ek zeharkako gai hau bultzatu nahi du eta, horretarako, ondoko jarrerak sustatzen ditu: lankidetza ikasgelan, ikaskideak errespetatzea eta talde-jardueretan elkarbanatzeko prest egotea. Baina, halaber, arreta berezia jartzen du istorioetan: elkarbanatzea garrantzitsu bihurtzen dituzten egoerak, ikaskideek gurekin jolastu nahi ez dutenean sentitzen duguna erakusten duten egoerak edo zein erraza den zerbait lortzea guztion artean eginez gero...

Bakerako heziketa
Zeharkako gai honek zerikusi handia dauka aurrekoarekin. Esan dezakegu bat egiten duela moralaren eta gizalegezko heziketak planteatzen dituen baloreekin. Gainera, balore horietako batzuk azpimarratzen ditu, besteak beste, aniztasuna, elkartasuna eta tolerantzia. Bakerako heziketa bultzatu nahi badugu, hasiera-hasieratik bultzatu behar ditugu errespetua eta elkarbizitza erraztuko duten baloreak.

Little Elephant-ek lankidetza bultzatzen du, bai eta elkarrekin ondo pasatzen ikastea, ados jartzen ikastea, jolasetako edo ariketa bat egiteko arauak errespetatzea... Aukera asko eta asko eskaintzen ditu umeek elkar errespetatzen eta elkarbanatzen ikas dezaten eta, gainera, ikasi ere ondo pasatuz ikas dezaten. Bestalde, istorio askok balore mota horiek sustatzen dituzten egoerak aurkezten dizkigute, hala nola: zer sentitzen den inork ez badu zurekin jolastu nahi edo bakarrik egon eta inork laguntzen ez zaituenean, edo zein dibertigarria izan daitekeen gauzak elkarbanatzea mendira goazenean.

Sexuen aukera-berdintasunerako heziketa
Zeharkako gai hau ere ezin da gainerakoetatik bereizi. Sexu jakin batekoa izateak dakartzan desberdintasun eta diskriminazioak baztertzea du helburu.

Oraindik ere, gaur egun desberdintasun eta diskriminazio egoerak daude gure gizartean eta, hain zuzen ere, horrexegatik dago justifikatuta zeharkako gai hau lantzea. Izan ere, berdintasunaren diskurtso teorikoa zalantzan jartzen duenik ez dagoen arren, berdintasun hori urrun dago oraindik praktikan.

Little Elephant-ek egoera asko eta asko aurkezten ditu umeei jarrera eta jokabide-eredu jakin batzuk erakusteko: sexu diskriminazioa baztertuko dute ereduok eta zaletasunak eta gustuak norbanakoen ezaugarrietara atxikiko dira, ez sexu batekoak edo bestekoak izateari. Eta, gainera, zenbait istoriotan gai nagusitzat landuko da zeharkako gai hau.

Ingurumenari buruzko heziketa

Gaur egun, inguruaren degradazioa da gizakiok daukagun arazo nagusienetako bat eta, seguruenik, arazoa larritu egingo da etorkizunean. Hori dela-eta, errealitate fisiko eta naturala baino zerbait gehiagotzat hartu behar dugu ingurumena; gizakion jarduerak eta jarduerok naturan duten eragina ere aintzat hartu behar ditugu.

Little Elephant-ek natura, zerupeko jarduerak... bultzatu nahi ditu umeengan, beti ere, gazte-gaztetatik gara ditzaten jarrera jakin batzuk: ingurumena baloratu eta ingurumenarekiko interesa izatea eta ingurumenaren babesean eta hobekuntzan parte hartzea, esaterako.

Osasun-heziketa, Sexualitatearen heziketa eta Bide-heziketa 
Inguruan daukagun ororekin hartu-eman positiboagoak izatea eta gure organismoaren funtzionamendua hobetzea ahalbidetuko digun guztia irakastea du helburu osasun-heziketak.

Sexualitatearen heziketak, osasun kontzeptuaren zati legez, alderdi biologikoei buruzko informazioa ez ezik, alderdi afektibo, emozional eta sozialei buruzko informazioa, orientabidea eta heziketa ere eskainiko du, beti ere, pertsonen arteko hartu-emanak hobeak izan daitezen.

Bide-heziketa ere har dezakegu osasun-heziketaren alderdi legez; izan ere, norberaren burua zaintzeko jarrerak bultzatzen ditu istripuak, norberarenak edo besteenak, prebenitzeko orduan.

Little Elephant-ek jarduera askotan jasotzen ditu aztura eta ohitura osasuntsuak bultzatzen dituzten edukiak; beti ere, osasunak bizi-kalitatearen alderdi garrantzitsutzat har dezaten umeek. Little Elephant-eko istorioetan hainbat eduki aurkituko ditugu, besteak beste: norberaren burua zaintzea, elikadura osasuntsua izatea, behar beste jatea, medikuaren aholkuak aintzat hartzea, mendian txangoak egitea, zerupean kirola egitea, ikurrina gorria egonez gero hondartzan ez bainatzea, kirola egitea...

Kontsumitzailearentzako heziketa
Gure gizarteak duen arazo larrienetako bati egiten dio aurre zeharkako gai honek: kontsumo neurrigabe eta akritikoari. Sarritan, umeek ez dute modurik kontsumoaren alde jasotzen dituzten ziztada guztiei aurre egiteko eta, ondorioz, beharrizan faltsuak sortzen dituzte, behar ez dituzten gauzak pilatu, frustrazioak jaso eta, are gehiago, kontsumitzen dutenaren arabera baloratu pertsonak.

Little Elephant-ek elkarbanatzen irakatsi nahi die umeei, aisialdia antolatzen, lagunak baloratzen, aukeratzen eta opariak erosi eta egiten.

Azken batean, Little Elephant-en oinarrizko metodologia hauxe da: umeek ingelesez bizi beharko dituzten testuinguruetan sartzea ingelesa, euren esperientziatik hur dauden benetako munduetan. Aurkeztutako istorioei esker, elkarbanatzen, elkar errespetatzen, gainerakoak baloratzen, opariak eskaintzen, ikaskideak animatzen, animaliak zaintzen, bizimodu osasuntsua egiten edo etxeko zereginetan laguntzen ikasiko dute umeek. Zeharkako gaiak ez dira gehigarria Little Elephant-en, ezpada proiektuaren oinarri-oinarria.

6. ARRETA ANIZTASUNARI
· Gelako dinamikan.

· Indartze eta zabaltze jardueretan.

Aniztasunari arreta jartzeak esan nahi du ikasle guztien gaitasunen garapena izan behar dela helburu nagusia. Izan ere, ume guztiek garatu behar dituzte ahalik eta gehien dituzten gaitasunak.

Irakasle guztiok dakigu ume guztiak desberdinak direla eta ez dituztela eduki berberak ikasten, ez eta modu eta erritmo berberean ere. Guztiok dakigu ume batzuek zailtasun handiagoak dituztela eduki jakin batzuk ikasteko edo ariketa batzuk egiteko, batzuek arreta pertsonalizatuagoa edo laguntza handiagoa behar dutela. Dena dela, jakin badagiku zenbat eta itxaropen handiagoak eta konfiantza handiagoa izan umeen gaitasunean, orduan eta emaitza hobeak lortuko dituguna.

Little Elephant-en asmoa da ume guztiak barne hartuko dituen markoa eskaintzea. Ume bakoitzak, dituen ezaugarrien arabera, ahalik eta gehien garatuko ditu dituen gaitasunak, ahalik eta proposamen normalizatuenari jarraiki. Horrexegatik ez da eskaintzen ariketa bereizirik, ezpada proposamen dibertigarriak eta ikaskide guztien parte-hartzeari irekiak. Izan ere, ume guztiak eroso egongo dira horrela. Bertoko umea, ume magrebtar iritsi berri eta ingelesa eta ikastetxean erabili ohi den hizkuntza erabiltzen ez duena sobran egon ez dadin. Little Elephant-ekin bi-biek eman ahal izango dute duten guztia eta pozik egon.

Halaber, arikera gehigarri asko eskaintzen dira. Irakasle bakoitzak, ikasleen ezaugarrien edo eskola-orduen kopuruaren arabera, zenbait eduki zabaldu eta sendotzeko ariketak proposatu ahal izango ditu. Proposamen osagarri horietako batzuk hauexek dira:

· Reading and writing ariketak.

· Ikaskide guztiek, talde txikietan edo bikoteka, jolasteko jolasak.

· Unit guztietako edukiak sendotu eta zabaltzeko ariketak.

Laburbilduz, proposamen orokorra da eta ahalbidetu egiten du edukiak jasotzeko maila desberdinak egotea. Resource Pack bat ere badauka; egoki irizten duena handitu eta sakontzeko erabili ahal izango ditu irakasle bakoitzak Resource Pack-eko ariketak. Eta hori guztiori helburu nagusia ahaztu gabe: ingelesa erraza, dibertigarria eta atsegina izatea ume guztientzat.

7. EBALUAZIOA

Ebaluazioa egitea ikasketa- eta irakaskuntza-prozesuei buruzko informazioa biltzea da, umeen beharrizanei egokitzeko asmoz. Ebaluazioak laguntza ematen du sortzen ari diren akatsak zuzentzeko. Honakoa da helburua: lortu duten muga harrapatzeko ezarri duten bidea egokia den egiaztatzea. Behar bada, beraz, konpontzeko moduak ere ezarri beharko ditu.

Adin honetan ebaluazioa prozesuala, etengabekoa izan eta irakaskuntza- eta ikasketa-prozesuan murgilduta egon behar du beti ere. Bestetik, laguntza eman behar die ikasleen beharrizanei.

Etengabeko eta prestakuntzazko ebaluazioa aplikatzeko Little Elephant materialak honakoa eskaintzen du:

— Ulermena eta produkzioa behatzeko eta egiaztatzeko aukera ematen duten jolas eta jarduera ugari. Hona hemen jolasak: Flashcard-ak, TPR jolasak (Doctor Monkey says, esaterako), segidak egiteko, identifikatzeko, ordena ipintzeko… jarduerak, etab.

— Unitate bakoitzean amaierako ikasgaia (Lesson 10), ebaluazioa oinarri duena. Ulermena eta produkzioa sendotzeko eta egiaztatzeko aukera ematen duten jarduerak daude bertan (unitate bakoitzeko edukiak ardatz dutela beti ere).

- Level 1ean entzumenak daude. Bertan, unitate bakoitzean ikasi diren forma linguistikoak laburbiltzen dira eta laguntza ematen du umeek ulertzen eta ezagutzen dutena egiaztatzeko. Horretarako, kasu bakoitzeko pegatina aukeratu eta dagokion lekuan ezarri beharko dute. Bestela, entzuten duten hitza irudikatu edo parekatu behar dute zenbaki jakin batekin.

- Level 2an, aurreko jarduerekin batera beste batzuk ere badaude (Reading eta Writing): dagokion ikastunitateko Target Language izenekoaren oinarrizko hitzak ezagutu behar dituzte.

— Garrantzitsua da jakitea, halaber, nola ikusten duten umeek euren burua egindako lana kontuan hartuta. Garrantzitsua da euren sentimenduak ezagutzea, unitatean ikasi dutena gustatu zaien ala ez. Hori dela-eta, amaitzean Little Elephant-en aurpegitxuetako bat margotzeko eskatzen zaie (pozik dagoena edo triste dagoena).

— Ebaluazio-orria. Ikasturtearen helbururik nagusienen zerrenda dauka orri horrek. Kopiak erabil daitezke ume bakoitzaren bilakaera idazteko. Tresna erabilgarria da, bestetik, gurasoei seme-alaben aurrerapenak erakusteko.

· Umeentzako autoebaluazio-orria. Orri hau oso baliagarria da umeek unitate bakoitzean lortutako aurrerapenen kontzientzia ondo eduki dezaten. Unitate bakoitzaren amaieran, banatu orriaren fotokopia eta eskatu irudiei arreta jartzeko, banaka edo taldeka: ingelesezko hitza gogoratzen badute, berdez margotuko dute irudiaren ondoan dagoen aurpegitxu alaia; ez badute gogoratzen, gorriz margotuko dute triste dagoena. Orriok etxera eraman eta gurasoei erakutsi diezazkiekete ikasten ari diren ingeles piloa ikus dezaten.

· Test bat Level 2ren hiruhileko bakoitzaren amaieran. Horrela, umeak epe luzeagora ikasten dutenaz jabetuko dira eta irakasleok irakaskuntza eta ikasketa prozesuaren emaitzak alderatu ahal izango ditugu.

Azken finean, Little Elephant materialak baliabide ugari eskaintzen ditu informazioa biltzeko, erabakiak hartzeko, hezkuntza jarduna planifikatu eta berregokitzeko eta ikasgelako ume guztien ikasketa hobetzeko.

Little Elephant ikasketa-proiektua. Level 1 eta 2
 

Ikasketa-proiektu honek honako materiala dauka oinarrian: Little Elephant. 

